
“Oʻzsanoatqurilishbank” ATB xodimlari

Tadbirni moderator sifatida bank xodimi M.Muxtarov olib bordi va tadbirni ochib berish 
uchun soʻzni “Oʻzsanoatqurilishbank” ATB Boshqaruv Raisi oʻrinbosari S.Abduvaliyevga 
berdi.

Boshqaruv Raisi oʻrinbosari S.Abduvaliyev tadbirni ochib bergan holda, bankda 
Korrupsiyaga qarshi kurashish xizmati mustaqil tarkibiy boʻlinma sifatida tashkil qilinganligi, 
bankning Kuzatuv kengashiga boʻysunishi va hisobdorligi belgilanganligi hamda korrupsiyaga 
oid xabarlarni qabul qilishga moʻljallangan maxsus aloqa kanallari tashkil etilganligi, u haqida 
bank tarmoqlari binolarida, bankning veb-saytida va ijtimoiy tarmoqlardagi sahifalarida 
maʼlumotlar joylashtirilganligi yuzasidan maʼlumot berdi.

Shundan soʻng soʻz navbati Korrupsiyaga qarshi kurashish agentligi masʼul xodimi 
M.Rasulovga berildi va u tomonidan qonunchilikdagi korrupsiyaga qarshi kurashishga oid 
soʻnggi yangiliklar, talab va normalar, tegishli oʻzgartirish va qoʻshimchalar haqida maʼlumot 
berib oʻtildi.

Soʻngra soʻz navbati “Oʻzsanoatqurilishbank” ATB Korrupsiyaga qarshi kurashish 
xizmati rahbari R.Xatamovga berildi va u tomonidan 2026-yilning 1-yarim yilligida bankda 
korrupsiyaga qarshi kurashish boʻyicha amalga oshirilgan ishlar, kelgusi vazifa hamda rejalar 
yuzasidan batafsil hisobot (maʼlumot) berildi.

Shundan soʻng soʻz Huquqni muhofaza qilish akademiyasi masʼul xodimi T.Safarovga 
berildi va u tomonidan vazirlik va idoralarning, jumladan bank xodimlarining korrupsiyaga 
qarshi kurashish sohasidagi huquqiy ongi va huquqiy savodxonligini oshirish maqsadida 
“Korrupsiyaga qarshi kurashish virtual akademiyasi” platformasi orqali maxsus oʻquv kurslari 
tashkil etilganligi,  mazkur platforma orqali xodimlar malakasini oshirish yuzasidan ishlar 
doimiy ravishda olib borilayotganligi haqida maʼlumot berib oʻtildi.

Soʻngra soʻz “CERT International” MCHJ direktori R.Ibragimovga berildi va u 
tomonidan bankda ISO 37001:2016 xalqaro standarti talablariga muvofiq korrupsiyaga qarshi 
kurashish menejment tizimi joriy etilganligi, 2026-yilda bankda tashqi kuzatuv auditi 
oʻtkazilganligi va yangi tahrirdagi ISO 37001:2025 xalqaro standartiga muvofiq tizim tashkil 
etilganligi tasdiqlanganligi maʼlum qilindi. Shundan soʻng, R.Ibragimov tomonidan 
Boshqaruv Raisi oʻrinbosari S.Abduvaliyevga bankda xalqaro ISO 37001:2025 standarti 
talablari asosida tizim joriy etilganligini tasdiqlovchi sertifikat rasmiy ravishda topshirildi.

Soʻz Markaziy bank masʼul xodimi R.Hamidjonovga berildi va u tomonidan bank 
tizimida korrupsiyaga qarshi kurashish yoʻnalishida olib borilayotgan islohotlar, zarur chora 
tadbirlar, xususan, Korrupsiyaga qarshi kurashish agentligi va Markaziy bank bilan birgalikda 
qabul qilingan qoʻshma qaror bilan davlat ulushi mavjud boʻlgan tijorat banklari uchun “Yoʻl 
xaritasi” tasdiqlanganligi, “Oʻzsanoatqurilishbank” ATB tomonidan mazkur yoʻl xaritasi bilan 
belgilangan vazifa va topshiriqlar ijrosi boʻyicha ishlar olib borilayotganligi hamda har oy 
yakuni bilan amalga oshirilgan ishlar yuzasidan hisobot taqdim etib borilayotganligi maʼlum 
qilindi.

Shundan soʻng, ommaviy axborot vositalari vakillari va tadbirda ishtirok etayotgan bank 
xodimlarining savollariga atroflicha javob berildi.

Soʻngra, tadbirni yakunlash uchun soʻz “Oʻzsanoatqurilishbank” ATB Korrupsiyaga 
qarshi kurashish xizmati rahbari R.Xatamovga berildi va u tomonidan keng jamoatchilik, 
mijozlar va xodimlar uchun maxsus aloqa kanallari orqali va toʻgʻridan-toʻgʻri murojaat, taklif 
hamda mulohazalar yoʻllashlari mumkinligi maʼlum qilindi.

